
СУБВЕНЦИИИ ЗА ПОСЕТУВАЊЕ НА ОБУКИ ЗА ТЕОРЕТСКИ 
И ПРАКТИЧЕН ДЕЛ ЗА ПОЛАГАЊЕ НА ВОЗАЧКА ДОЗВОЛА 
Б-КАТЕГОРИЈА

Со вкупен буџет од 5.000.000 денари, Општина Карпош преку Секторот за 
развој од денеска започна акција за субвенционирање на младите жители 
на локалната самоуправа кои сакаат да полагаат за возачка дозвола (Б 
категорија), при што целосно ќе ги покрие трошоците за обука од теоретскиот 
и стручниот дел од испитот. Јавниот повик за субвенционирање ќе трае до 
исцрпување на средствата за оваа намена и ќе функционира по принципот 
„Прв дојден, прв услужен“. Право на пријавување имаат сите заинтересирани 
физички лица кои се жители на Општина Карпош и ги исполнуваат следниве 
критериуми:

Секое лице кое ќе поднесе барање за субвенционирање за полагање на 
стручен дел за возачка дозвола мора да е жител на Општина Карпош минимум 
три (3) години до денот на поднесување на барањето.
Ќе се субвенционираат млади лица кои во 2023 година ќе наполнат 18 години, 
односно право на поднесување имаат сите млади лица кои во 2023 веќе имаат 
наполнето 18 години, вклучително и оние кои сѐ уште не наполниле 18 години, 
а се родени во 2005 година.
Ќе се субвенционираат само оние лица кои ќе извршат уплата и ќе посетат 
обука за теоретски и практичен дел за полагање на возачки испит за Б 
категорија, во авто школи кои се избрани преку Јавен повик со Одлука бр.11-
1172/7 од 21.03.2023 година. Избрани авто школи се следните:
Друштво за сообраќајна едукација АВТО ШКОЛА СМАРТ ДООЕЛ Скопје;
Друштво за спроведување оспособување на кандидати за возачи АВТО ШКОЛА 
МОБИЛИТИ ПЛУС ДООЕЛ Скопје – АМСМ;
Друштво за туризам, транспорт и услуги БОБИЕМ ДООЕЛ Скопје;
Друштво за сообраќај и услуги СИГУРНОСТ ГТБ ДООЕЛ Скопје;
Друштво за сообраќај, промет и обука на возачи СОФИ СКУЛ ДООЕЛ Скопје;
Друштво за промет, услуги и сообраќајно воспитување ТРИМОСКИ ДООЕЛ 
Скопје;
Друштво за сообрќајно воспитување ШКОРПИОН ЕДУКАЦИЈА Скопје;
Друштво за промет на мало и големо и обука на возачи АВТОМАК ГОЦЕ ДООЕЛ 
увоз-извоз Скопје;
Ќе се субвенционираат само оние лица кои ги исполнуваат горенаведените 
критериуми и уплатиле во авто школите на денот или по денот на објавување 
на Јавниот повик (28.03.2023).

По поднесувањето на документацијата, апликантите ќе бидат известени 
во писмена форма, дали ќе бидат корисници на средствата за субвенции 
за посетување на обуки за теоретски и практичен дел, за полагање на 
возачка дозвола (Б категорија) од Општина Карпош. Правото на субвенција 
е еднократно, а за сите дополнителни информации, заинтересираните 
странки можат да се обратат во Секторот за развој на Општина Карпош, кај 
задолжените лица за контакт:

 

Никола Димовски 076/299-175 и Драгана Божиновска 070/509-709.
 

Барање за издавање на Потврда за исполнување на услови за 
субвенционирање(ЛИНК)

Градоначалникот на Општина Карпош, Стевчо Јакимовски, во својот 
кабинет им ги врачи јубилејните благодарници и признанија на истакнати 
членови, волонтери, крводарители и мотиватори во крводарителството кои 
дале свој личен придонес и имаат посебни заслуги во унапредување на 
крводарителството и остварувањето на целите и задачите на Црвениот крст.

 Во таа насока, тричлена делегација предводена од Секретарот на општинскиот 
Црвен крст од Карпош, Маре Кочоска, денеска оствари работна средба со 
првиот човек на локалната самоуправа. Повод за денешната посета беше 
одбележувањето на 78 годишнината од основањето на Црвениот крст на РСМ 
и Денот на крводарителството во нашата земја (17. март), во чии рамки се 
доделуваат и  јубилејните благодарници и признанија.

 Оттука, Јакимовски му врачи јубилејно признание на карпошанецот Дарко 
Солев, кој досега дарувал крв по 50 пати, а на Марко Дабески кој воедно е и 
волонтер во Црвениот крст – Карпош, градоначалникот Јакимовски му додели 
благодарница за најмлад крводарител до 20 години, кој досега забележал пет 
крводарувања. Благодарници добија и мотиваторите во крводарителството 
и организаторите на крводарителски акции, Цветанка Трајановска од СУГС 
„Георги Димитров“, потоа Мартина Самболец, од СУГС „Здравско Цветковски“, 
како и претставничките од клиниката Аџибадем Систина, Тања Неделковска 
и Ивана Анѓелеска. За својот придонес и поддршка на активностите кои ги 
реализира Црвениот крст, благодарница доби и административецот од 
Општина Карпош, Дејан Јонузоски.

 Инаку, Општина Карпош е една од водечките локални самоуправи која 
организира и спроведува крводарителски акции  за потребите на Црвениот 
крст и Институтот за трансфузиона медицина, при што ги вклучува граѓаните 
на Карпош, вработените во општинската администрација и урбаните 
заедници, како и вработените во основните училишта и градинките на своја 
територија.

 

ПРИЗНАНИЈА И БЛАГОДАРНИЦИ ЗА ВОЛОНТЕРИТЕ И 
МОТИВАТОРИТЕ ВО КРВОДАРИТЕЛСТВОТО

СТУДЕНТИТЕ ОД КАРПОШ ЌЕ СТУДИРААТ ЗА 200 ЕВРА НА 
МЕЃУНАРОДНИОТ БАЛКАНСКИ УНИВЕРЗИТЕТ

Општина Карпош  потпиша Меморандум за соработка со Меѓународниот 
Балкански универзитет, кадешто двете страни потписници ќе се залагаат 
за заеднички да дејствуваат и соработуваат во интерес на спроведување 
на аналитичка и истражувачка работа. Со овој Меморандум на соработка, 
студентите од Општина Карпош, преку одредени критериуми и услови, ќе 
имаат можност да студираат на овој Универзитет за 200 евра на годишно 
ниво.

                        Дел од условите се студентите да имаат минимум вкупен просек 
од 4.50 и да се подготвени да следат настава на англиски јазик. Студирањето 
се однесува во седум наставни програми, а секој заинтересиран студент, ќе 
ја одбере својата програма. Исто така, предвидена е и практична обука на 
студентите во општината и нивно доусовршување во практичната работа.

                        Меѓународниот Балкански универзитет е основан во 2006 година 
од страна на Фондацијата за образование и култура-Скопје. Основан е како 
единствен и непрофитабилен универзитет во државата и е место кадешто 
се среќаваат студенти од целиот регион, вклучувајќи ја и Турција.

КАРПОШ ДАВА СУБВЕНЦИИ ЗА ПОПРАВКА НА ПОКРИВИ НА 
ЗГРАДИТЕ И КУЌИТЕ

Согласно Програмата ГДО-Проекти за енергетска ефикасност, Општина 
Карпош денеска објави Јавен повик кој ги содржи правилникот за условите, 
критериумите, видот и начинот на финансиска поддршка за поправка и 
санација на кровни покривачи на колективните станбени објекти (згради), 
како и замена на азбестни покриви на индивидуалните станбени објекти 
(куќи), на територија на локалната самоуправа. За таа цел, локалната 
самоуправа од својот Буџет за 2023 година обезбеди вкупно 3 милиони 
денари.
Корисници на субвенциите можат да бидат Заедниците на сопственици 
или Управители  на станбени згради, како и сопственици на индивидуални 
станбени објекти (куќи). Финансиската поддршка ќе се доделува по 
принципот прв дојден – прв услужен, а истата ќе трае до исцрпување на 
предвидените средства за таа намена.

Висината на субвенционирање се разликува во зависност од тоа дали 
станува збор за колективен или пак за индивидуален објект. Поточно, за 
зградите ќе бидат субвенционирани најмногу до 50% но не повеќе од 
350.000 денари, од вкупниот износ на вредноста на поправката и санација 
на кровниот покривач за секоја одобрена апликација, врз основа на 
доставената најприфатлива понуда за материјали и работни позиции. За 
куќите, локалната самоуправа ќе субвенционира најмногу до 60% но не 
повеќе од 120.000 денари, од вкупниот износ на вредноста за замена на 
азбестниот покрив.

СУБВЕНЦИИ ЗА САНАЦИЈА НА ПОСТОЕЧКИ ЛИФТОВИ И 
ПОСТАВУВАЊЕ НА НОВИ ЛИФТОВИ

Со финансиски средства во висина од 4 милиони денари кои ги 
обезбеди од својот буџет, Општина Карпош од денеска започна акција 
за субвенционирање за  поправка и санација на постоечки лифтови 
и поставување на нови лифтови на станбени згради за колективно 
домување на своја територија. По тој повод Општината објави Јавен 
повик кој  ги содржи Правилникот за условите, критериумите, видот и 
начинот на финансиска поддршка за таа намена. Субвенциите ќе се 
доделуваат по принципот прв дојден – прв услужен, се до исцрпување на 
средствата. Висината на субвенциите ќе изнесува најмногу до 50%, но не 
повеќе од 500.000 денари од вкупниот износ на вредноста за поправка и/
или санација на постоечкиот лифт или поставување на нов лифт.

Притоа, процесот ќе содржи услови и критериуми за субвенционирање 
и категоризација на згради. Имено, потенцијалните корисници на 
субвенцијата треба во целост да ги  исполнат општите услови според 
кои треба да се регистрирани како заедници на сопственици  или пак со 
заедницата да управува правно лице – Управител. Тие треба да достават и 
имотен лист (не постар од шест месеци) со кој се докажува сопственоста 
на станот. Како кусо појаснување – потребно е да се достави имотен лист  
за секој стан засебно, со кој ќе се потврди сопственоста на апликантите 
(најмалку 50%  плус еден сопственик од сите станари во зградата).

Како посебни услови  кои треба да бидат целосно исполнети од страна 
на потенцијалните корисници на субвенции од овој вид, се вбројуваат 
предиспозициите дека станбените згради треба да бидат постари од 25 
години и доказот за староста на објектот да биде потврден со Изјава 
на нотар или со достава на купопродажен договор за стан. Заедницата 
на сопственици треба да достави и доказ дека има отворено сметка за 
резервен фонд, да има донесено одлука за избор на најповолна понуда 
за изведувач и за надзор на изведба за поправка и санација на постоечки 
или поставување  на нов лифт.

 одредени услови и критериуми од кои првиот е да бидат регистрирани 
како Заедници на сопственици или со заедницата да управува правно лице 
– Управител. Доколку колективниот станбен објект има повеќе влезови и 
истите се регистрирани како посебни правни лица или имаат управител, 
потребно е секој влез (секое правно лице) засебно да достави доказ – 
решение од Централен регистар на РСМ. Во насока на докажување на 
сопственоста на апликантите, потребно е да се достави имотен лист (не 
постар од шест месеци), за секој стан засебно.

ЕКО АКЦИЈА НА ОСНОВЦИТЕ ОД ЕРАЗМУС ПРОГРАМАТА

Учениците и наставниците од ,ООУ ,,Петар Поп Арсов”, во партнерство со основните 
училишта од Италија, Португалија, Шпанија, Латвија и Турција, како дел од проектот 
Еразмус, под наслов “Don’t wait to see the destruction”, денеска го збогатија дворот на 
училиштето со шест овошни дрвца. На оваа активност која е од еколошки карактер, 
присуствуваше и градоначалникот на Општина Карпош, Стевчо Јакимовски, кој во 
знак на поддршка и внимание го засади првото дрво.

Имено, оваа активност е од огромно значење за јакнење на Меѓународното 
партнерство и пријателство, а во рамки на проектот се реализираат многубројни 
меѓународни активности и работилници, чија цел е подигнување на еколошката 
свест кај младата популација и граѓаните во целост.

ОДРЖАНА 25 СЕДНИЦА НА СОВЕТОТ

Во рамки на Универзитетот за туризам и менаџмент во Скопје, Советот на Општина 
Карпош заседаваше по дваесет и петти пат, каде што советниците расправаа и 
полноправно одлучуваа по 11 точки кои се најдоа на денешниот дневен ред.

Пред членовите на Советот беше детално образложен PEFA Извештајот за оценка 
на перформансите на јавните расходи и финансиската одговорност на Општина 
Карпош за периодот 2020 – 2021 година. Претставник од Здружението за финансиски 
работници – Велес го презентираше овој документ, кој заедно го изработија во 
соработка со Министерството за локална самоуправа, Швајцарската агенција за 
развој и соработка и УНДП. Инаку, оценувањето на перформансите на локалната 
самоуправа е дел од работната методологија од проектот „Зајакнување на 
Општинските совети 2“, чиј учесник е Општина Карпош.

Советниците дадоа поддршка за Урбанистичкиот проект со план за парцелација 
со препарцелација на градежна парцела 2.366 со ГП 2.367 од ДУП за Градска Четврт 
З 03. Станува збор за опфат помеѓу  бул. Партизански одреди, корито на реката 
Вардар, бул. Македонија и ул. Московска. Во таа насока, поддршка доби и Предлог 
– Одлуката за техничка исправка на ГП 3.03.2.358 во ДУП за Градска Четврт З 03 со 
горенаведениот опфат за плански период 2013 – 2018 година.

Советот ја разгледува и Предлог – Одлуката за донесување на Детален 
урбанистички план за блок ССЗ 01. 10, кој е дефиниран од југ по осовината на 
ул. Скупи, од исток по осовината на „Бардовци – пат – Скопје, од север покрај 
реката Лепенец и на северо – запад се движи по осовината на ул. Скупи 14, 
ул С9 и ул. Скупи 22. ДУП-от е изработен според одредбите за спроведување 
на Генералниот урбанистички план на Град Скопје, Законот за просторно 
и урбанистичко планирање и Правилникот за стандарди и нормативи за 
урбанистичко планирање. Површината на урбаниот опфат изнесува 38.69 
хектари, а опфатот на деталниот план содржи намена за домување во 
станбени куќи, групно домување, здравство и социјална заштита, лесна и 
незагадувачка индустрија, сервиси, парковско зеленило, заштитно зеленило и 
комунална инфраструктура. По опширна дебата, мнозинството на советници 
дадоа поддршка за оваа урбанистичка документација.

 

Во рамки на седницата беше разгледана и Предлог – Одлуката за 
проширување на средствата на Буџетот на Општина Карпош за 2023 година, 
со која се предлага да се изврши проширување во приходниот и расходниот 
дел на Буџетот. Имено, проширувањето се врши во самофинансирачките 
активности во програмите Н10 – Основно образование и НА – Капитални 
расходи во основното образование во износ од 1.830.000 денари, од причина 
што се обезбедени средства на приходното конто. Оттука, приходите 
од закупнина на објекти се наменети за исплата на тековни и капитални 
расходи, согласно потребните конта за основните училишта „Лазо Трповски“, 
„Димо Хаџи Димов“, „Јан Амос Коменски“ и „Вера Циривири Трена“. Исто 
така, проширување се врши и кај блок дотациите во програмата Н10 во 
износ од 1.815.000 денари, бидејќи се обезбедени  средства на приходното 
конто. Приходите и средствата од пренесениот вишок од минатите години, 
се наменети за исплата на електрична енергија во основните училишта. Врз 
основа на овие елеборирани податоци, советниците од Карпош ја изгласаа 
конкретнава Предлог – Одлука.

 

Во продолжение на седницата, Советот даде поддршка за измени и 
дополнувања на Програмата за активностите на Општина Карпош, во 
областа на детската, социјалната и здравствената заштита за 2023 година. 
Поточно станува збор за точката бр. 5, односно за паричната помош за 
секое новородено или посвоено дете која ја дава Општина Карпош. Досега 
во описот на точката, како  еден од условите за добивање на финансиска 
поддршка беше, вкупните приходи на родителите да не бидат повисоки од 
37.000 денари. Со зголемувањето на минималната плата, сумата се брише 
и  условот за добивање на финансиска помош за новороденче или посвоено 
дете ќе биде, личните примања на родителите/старателите да не бидат 
повисоки од две минимални плати. За потсетување, Министерството за труд 
и социјална политика ја утврди висината на минималната плата во нето износ 
од 20.175 денари.

Пред советниците се најде и Предлог – Одлуката за изменување и дополнување 
на Одлуката за утврдување на реони на основните училишта на територија на 
локалната самоуправа. Станува збор за Одлуката бр.09-3199/16 од 20.04.2022 
година, а измените се однесуваат на членовите бр. 4, 6 и 7 од истоимената 
одлука. Дополнувањата се нужни оти во ООУ „Владо Тасевски“ согласно 
актуелната Одлука се запишуваат ученици од три урбани заедници, со што 
училиштето се соочува со недостаток на училишен простор за реализирање 
на наставата. Целта е да се намали реонот кој би опфатил деца на територија 
на оваа училишна установа. По конструктивната дебата, советниците ја 
изгласаа и оваа Предлог – Одлука.

 

Целосна поддршка од советниците доби и Предлог – Заклучокот за изменетата 
и дополнета Предлог – Програма за 2022/2023 година,  за работата на детската 
градинка „Орце Николов“ во населбата Карпош 3. Со истата динамика беше 
изгласана и Одлуката за предавање во употреба и започнување со работа 
на објектот „Први стапки“ кој ќе функционира во рамки на предучилишната 
установа „Орце Николов“.

 

Мнозинска поддршка од советниците доби  Предлог – Одлуката за пренесување 
во живо на седниците на Советот на Општина Карпош.

ОСНОВЦИТЕ ОД „БРАТСТВО“ ДЕЛ ОД МЕЃУНАРОДНАТА СТУДИЈА 
ТИМСС 2023

Четвртоодделенците од ООУ „Братство“ учествуваа во процесот на тестирање 
како дел од меѓународната студија ТИМСС 2023 (Trends in International Mathematics 
and Science Study), кое се одржа денеска во рамки на нивното училиште. Станува 
збор за меѓународна студија по математика и природна група на предмети, која 
ги мери знаењата и способностите на учениците по наведените предмети. Според 
планираната агенда ова тестирање ќе се спроведе во 150 основни училишта ширум 
нашата држава.

 

Методологијата на тестирањето се спроведува преку прашалници за ученици, 
наставници и директори, по што се добиваат резултати за тоа како културната 
средина, наставната практика, целите на наставните програми и систематското 
уредување на образованието, влијаат врз постигањата на учениците. Притоа, 
мерењето на  постигнувањата во оваа студија има две димензии: содржинска и 
когнитивна. Главен организатор на студијата ТИМСС е Mеѓународната организација 
за вреднување на образовните постигања (IEA – International Association for the 
Evaluation of Educational Achievement), додека пак, со активностите раководи  
Меѓународниот студиски центар во Бостон (International Study Center, ISC).

